ТӨСВИЙН ТУХАЙ ХУУЛЬД НЭМЭЛТ, ӨӨРЧЛӨЛТ ОРУУЛАХ ТУХАЙ 
ХУУЛИЙН ТӨСЛИЙН ҮР НӨЛӨӨНИЙ ҮНЭЛГЭЭ

НЭГ. ШАЛГУУР ҮЗҮҮЛЭЛТИЙГ СОНГОХ
Хууль тогтоомжийн төслийн үр нөлөөний үнэлгээ хийх аргачлалын 2.1-2.9-д заасны дагуу “Төсвийн тухай хуульд нэмэлт, өөрчлөлт оруулах тухай” хуулийн төслийн үр нөлөөг үнэлэхдээ тухайн хуулийн төслийн зорилго, зохицуулах хүрээ, практикт үүсээд байгаа нөхцөл байдал, хэрэгжилтийн хүндрэл, цаашид үзүүлэх үр нөлөөг харгалзан “Ойлгомжтой байдал”, “Харилцан уялдаа” гэсэн шалгуур үзүүлэлтийг сонгон авч үнэлэв.
Эдгээр шалгуур үзүүлэлтийг сонгосон нь хуулийн төсөл нь төсвийн төлөвлөлт, хөрөнгө оруулалтын төсөл сонгон шалгаруулалт, төсвийн мэдээллийн ил тод байдал, олон нийтийн оролцоо, хариуцлагын зохицуулалтыг илүү тодорхой, уялдаатай, хэрэгжих боломжтой болгоход чиглэж байгаатай холбоотой юм.
Хууль тогтоомжийн хэрэгжилтийн үр дагаврын үнэлгээ, Үндэсний аудитын газрын гүйцэтгэлийн аудитын тайлан, олон улсын байгууллагуудын төсвийн ил тод байдлын үнэлгээ, төсвийн төлөвлөлтийн практикт илэрсэн нөхцөл байдлаас үзэхэд одоогийн зохицуулалтад төсөл, арга хэмжээг сонгон шалгаруулах шалгуур тодорхой бус, үнэлгээ, эрэмбэлэлтийн мэдээлэл нээлттэй биш, төсвийн мэдээлэл иргэдэд ойлгомжгүй, олон нийтийн оролцооны механизм сул, төсвийн мэдээллийн бүтэц харилцан адилгүй, хөгжлийн бодлого болон төсвийн төлөвлөлтийн уялдаа хангалтгүй, хариуцлагын зохицуулалтын хэрэгжилт тодорхой бус зэрэг нийтлэг асуудал тогтоогдсон байна.
Иймд энэхүү хуулийн төслийн үр нөлөөг хамгийн оновчтой үнэлэх шалгуур нь ойлгомжтой байдал болон харилцан уялдаа гэж үзэв.
1.1. Ойлгомжтой байдал шалгуур үзүүлэлтийг сонгосон үндэслэл
Хууль тогтоомжийн төслийн үр нөлөөний үнэлгээ хийх аргачлалын 2.5-д ойлгомжтой байдал шалгуур үзүүлэлтийн хүрээнд хуулийн төслийн зохицуулалт нь түүнийг хэрэглэх, хэрэгжүүлэх субьектүүдийн хувьд ойлгомжтой, логик дараалалтайгаар боловсруулагдсан эсэхийг шалгана гэж заасан.
Энэхүү хуулийн төсөл нь төсвийн хөрөнгө оруулалтын төсөл, арга хэмжээг оноогоор
· үнэлэх;
· эрэмбэлэх; 
· үнэлгээний үндэслэл;
· тайлбарыг нийтлэх; 
· иргэдэд зориулсан төсвийн хялбаршуулсан танилцуулга боловсруулах;
· урсгал зардлын дэлгэрэнгүй мэдээлэл нийтлэх;
· олон нийтийн саналын шийдвэрлэлтийг тайлагнах зэрэг өмнө нь Төсвийн тухай хуульд нарийвчлан тусгагдаагүй шинэ зохицуулалтуудыг тусгаж байгаа тул эдгээр нь ойлгомжтой, хэрэгжүүлэхэд тодорхой, хоёрдмол утгагүй эсэхийг үнэлэх шаардлагатай гэж үзэв.
Төсвийн тухай хуулийн одоогийн зохицуулалтад төсөл, арга хэмжээг сонгон шалгаруулах үнэлгээний аргачлал, эрэмбэлэх шалгуур, үнэлгээний үр дүнг хэрхэн нийтлэх, иргэдийн саналыг хэрхэн шийдвэрлэх талаар тодорхой зохицуулалт хангалтгүй байгаагаас практикт ялгаатай хэрэгжилт бий болсон талаар аудитын болон судалгааны байгууллагуудын дүгнэлтэд дурдсан байна.
Үндэсний аудитын газрын 2023-2025 оны төсвийн хөрөнгө оруулалтын төлөвлөлт, хэрэгжилтэд хийсэн аудитын тайлангуудад төсөл сонгон шалгаруулах үндэслэл баримтжуулаагүй, төслийн эрэмбэлэлтийн мэдээлэл нээлттэй биш, төсөвт өртөг өөрчлөгдсөн шалтгаан тодорхойгүй, урьдчилсан үнэлгээний мэдээлэл бүрэн бус, төсвийн танилцуулга хэт ерөнхий, байгаа талаар удаа дараа дурдсан байна.
Мөн Олон улсын төсвийн түншлэл байгууллагын “Төсвийн нээлттэй байдлын судалгаа-2023”-д Монгол Улсын төсвийн мэдээллийн ил тод байдлын үнэлгээ 62 оноо буюу “хангалттай” түвшинд үнэлэгдсэн хэдий ч олон нийтийн оролцооны үзүүлэлт 19 оноо буюу сул түвшинд үнэлэгдсэн. Энэ хүрээнд иргэдэд зориулсан төсвийн мэдээлэл хангалтгүй, төсвийн танилцуулга ойлгоход төвөгтэй, мэдээлэл хэт мэргэжлийн хэлбэртэй, төсвийн төсөлд өгсөн саналын шийдвэрлэлтийн талаар эргэх холбоо сул гэж дүгнэсэн байна.
Энэ нь төсвийн мэдээллийн ойлгомжтой байдал хангалтгүй байгааг харуулж байна. Түүнчлэн төсвийн ерөнхийлөн захирагчдын төсвийн мэдээлэл өөр хоорондоо ялгаатай бүтэцтэй, нэгж өртгийн мэдээлэлгүй, тооцооллын үндэслэл дутуу, төсвийн гүйцэтгэлтэй харьцуулсан тайлбар хангалтгүй байгаа нь иргэд болон хяналтын байгууллагын хувьд төсвийн мэдээллийг ойлгож хянах боломжийг хязгаарлаж байгааг судалгаанууд харуулсан.
Иймд төсвийн хөрөнгө оруулалтын үнэлгээ эрэмбэлэлтийн шалгуур, урсгал зардлын мэдээлэл, олон нийтийн хэлэлцүүлгийн тайлагнал, иргэдэд зориулсан төсвийн танилцуулга зэрэг зохицуулалт ойлгомжтой, тодорхой эсэхийг “Ойлгомжтой байдал” шалгуур үзүүлэлтийн хүрээнд үнэлэх шаардлагатай гэж үзэв.
1.2. Харилцан уялдаа шалгуур үзүүлэлтийг сонгосон үндэслэл
Хууль тогтоомжийн төслийн үр нөлөөний үнэлгээ хийх аргачлалын 2.8-д харилцан уялдаа шалгуур үзүүлэлтийн хүрээнд тухайн хуулийн төслийн зүйл, заалт өөр хоорондоо болон хүчин төгөлдөр үйлчилж байгаа бусад хууль тогтоомжтой нийцсэн эсэх, төрийн байгууллагын чиг үүрэгтэй давхардсан, зөрчилдсөн эсэхийг шалгана гэж заасан.
Энэхүү хуулийн төсөл нь улсын хөгжлийн бодлого, төсвийн төлөвлөлт, төсвийн хөрөнгө оруулалт, төрийн мэдээллийн ил тод байдал, олон нийтийн оролцоо, хариуцлагын тогтолцоо зэрэг олон салбарын эрх зүйн зохицуулалттай шууд уялдах тул харилцан уялдаа шалгуур үзүүлэлтийг сонгон үнэлэх шаардлагатай гэж үзэв.
Хуулийн төслийн зохицуулалт нь дараах хууль тогтоомжтой нягт уялдаатай хэрэгжинэ. Үүнд Монгол Улсын Үндсэн хууль, Төсвийн тухай хууль, Хөгжлийн бодлого, төлөвлөлтийн тухай хууль, Шилэн дансны тухай хууль, Нийтийн мэдээллийн ил тод байдлын тухай хууль, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хууль зэрэг хуулиуд орно.
Монгол Улсын Үндсэн хуулийн Хорин тавдугаар зүйлийн 1 дэх хэсгийн 7-д Улсын Их Хурал “Улсын төсөв, түүний гүйцэтгэлийн тайланг батлах бүрэн эрхтэй” гэж заасан бөгөөд төсвийн төлөвлөлт нь хөгжлийн бодлого, үндэсний аюулгүй байдлын бодлогод нийцсэн байх зарчмыг тогтоосон.
Мөн Үндсэн хуульд “хөгжлийн бодлого, төлөвлөлт тогтвортой байна” гэж заасан нь төсвийн хөрөнгө оруулалтын төлөвлөлт хөгжлийн бодлоготой уялдсан байх үндсэн шаардлагыг тодорхойлж байна.
Гэвч бодит байдалд хөгжлийн бодлогын баримт бичигт тусгагдаагүй төсөл төсөвт туссан, улсын хөгжлийн жилийн төлөвлөгөөний эрэмбэ өөрчлөгдсөн, улс төрийн шинжтэй нэмэлт төсөл төсөвт орсон, үнэлгээ, эрэмбэлэлтийн мэдээлэл хаалттай байсан талаар Үндэсний аудитын газар болон төсвийн судалгааны байгууллагуудын тайланд дурдсан байна.
Түүнчлэн Төсвийн тухай хууль, Хөгжлийн бодлого, төлөвлөлтийн тухай хууль хооронд хөгжлийн төлөвлөгөө болон төсвийн хөрөнгө оруулалтын уялдааг хангах нарийвчилсан зохицуулалт хангалтгүй байсан нь практикт төсөл сонгон шалгаруулалтын зөрүү үүсэх нөхцөл болсон байна.
Шилэн дансны тухай хууль болон Нийтийн мэдээллийн ил тод байдлын тухай хуульд төсвийн мэдээллийг нийтлэх нийтлэг үүрэг тусгагдсан боловч ямар мэдээллийг, ямар түвшинд, ямар бүтэцтэй, ямар хугацаанд, ямар тайлбарын хамт, нийтлэх талаар Төсвийн тухай хуульд тодорхой зохицуулалт дутмаг байгаа нь мэдээллийн нээлттэй байдал харилцан адилгүй хэрэгжих нөхцөл болж байна.
Мөн олон нийтийн хэлэлцүүлэг зохион байгуулах талаар Төсвийн тухай хуульд ерөнхий зохицуулалт байсан боловч иргэдийн саналын шийдвэрлэлтийг тайлагнах, хялбаршуулсан төсөв боловсруулах, саналд эргэх холбоо өгөх, олон нийтэд ойлгомжтой мэдээлэл хүргэх, асуудал тодорхой зохицуулагдаагүй байсан нь олон улсын төсвийн ил тод байдлын үнэлгээнд сул үзүүлэлт авахад нөлөөлсөн байна.
Иймд энэхүү хуулийн төсөл нь хөгжлийн бодлого, төсвийн төлөвлөлт, төсвийн ил тод байдал, олон нийтийн оролцоо, төрийн мэдээллийн нээлттэй байдал, хариуцлагын тогтолцоо, хоорондын уялдааг хангаж чадаж байгаа эсэхийг харилцан уялдаа шалгуур үзүүлэлтийн хүрээнд үнэлэх шаардлагатай гэж үзэв.
ХОЁР. ШАЛГАХ ХЭРЭГСЛИЙН ДАГУУ ҮР НӨЛӨӨГ ТООЦОХ
2.1. ОЙЛГОМЖТОЙ БАЙДАЛ ШАЛГУУР ҮЗҮҮЛЭЛТИЙН ХҮРЭЭНД ҮР НӨЛӨӨГ ТООЦСОН НЬ
2.1.1. Цуглуулсан мэдээллийн үнэлгээ
Үнэлгээнд Монгол Улсын Үндэсний аудитын газрын 2022-2025 оны аудитын тайлан, Сангийн яамны төсвийн баримт бичгүүд, Монгол Улсын 2023 болон 2025 оны Нээлттэй төсвийн судалгаа (Open Budget Survey), Улсын Их Хурлын Төсвийн байнгын хорооны хэлэлцүүлгийн материал, Төсвийн тогтвортой байдлын зөвлөлийн дүгнэлт, Азийн хөгжлийн банк болон Дэлхийн банкны төсвийн засаглалтай холбоотой үнэлгээний тайлангуудыг ашиглав.
Эдгээр мэдээлэл нь төсвийн төсөл боловсруулах, хөрөнгө оруулалтын төсөл сонгон шалгаруулах, олон нийтийн хэлэлцүүлэг зохион байгуулах, төсвийн мэдээлэл нийтлэх, төсвийн ил тод байдлыг хангах үйл ажиллагаанд тулгамдаж буй асуудлыг тодорхойлсон тул үнэлгээ хийхэд хангалттай бөгөөд шууд хамааралтай мэдээлэл гэж үзэв.
Мөн ашигласан эх сурвалжууд нь төрийн байгууллагын албан ёсны тайлан, аудитын дүгнэлт, олон улсын байгууллагын үнэлгээнд тулгуурласан тул бодитой мэдээлэлд тооцогдоно.
2.1.2. Хуулийн төслийн ойлгомжтой байдлын үнэлгээ
Хүчин төгөлдөр үйлчилж буй Төсвийн тухай хуулийн холбогдох зүйл, заалтуудад хөрөнгө оруулалтын төсөл сонгон шалгаруулах, эрэмбэлэх, олон нийтэд мэдээлэх, урьдчилсан үнэлгээ хийх талаар ерөнхий шаардлагууд тусгагдсан боловч тухайн шаардлагыг хэрхэн хэрэгжүүлэх, ямар мэдээллийг нийтлэх, ямар шалгуураар эрэмбэлэх талаар нарийвчилсан зохицуулалт хангалтгүй байна.
Үүний улмаас аудитын байгууллагууд дараах нийтлэг зөрчлийг тогтмол илрүүлж ирсэн байна. Үүнд
· эрэмбэлэлтийн үндэслэл тодорхойгүй төсөл төсөвт туссан;
· урьдчилсан үнэлгээ дутуу төслүүд санхүүжилт авсан;
· төсөвт өртөг өөрчлөгдсөн шалтгаан тайлагнаагүй;
· олон нийтийн санал хэрхэн шийдвэрлэгдсэн нь тодорхой бус үлдсэн;
· хөрөнгө оруулалтын төслийн мэдээлэл төслийн нэр болон төсөвт өртгөөр хязгаарлагдсан.
Ийм нөхцөлд тухайн хуулийн зохицуулалтыг хэрэгжүүлэгч байгууллага болон иргэдийн хувьд хуулийн агуулгыг ижил түвшинд ойлгон хэрэглэх боломж хязгаарлагдаж байгаа нь тогтоогдсон.
Харин хуулийн төсөлд үнэлгээний оноо, эрэмбийн байр, сонгон шалгаруулалтын үндэслэл, урьдчилсан үнэлгээний үр дүн, олон нийтийн саналын шийдвэрлэлт, урсгал зардлын дэлгэрэнгүй тооцоо, хөрөнгө оруулалтын төслийн иж бүрэн мэдээлэл зэргийг заавал нийтлэхээр нарийвчлан тусгасан байна.
Ингэснээр хуулийн шаардлагыг хэрэгжүүлэх субьектүүдэд ямар мэдээлэл бэлтгэх, ямар мэдээллийг нийтлэх, ямар үндэслэлээр төсөл сонгох нь тодорхой болж, хуулийг хэрэглэх явц дахь тайлбарын зөрүү буурах эерэг үр нөлөөтэй байна.
2.1.3. Олон улсын жишигтэй харьцуулсан үнэлгээ
Олон улсын төсвийн түншлэл байгууллагын боловсруулсан “Иргэдэд зориулсан төсөв” (Citizens Budget)-ийн стандартад төсвийн мэдээллийг энгийн хэлбэрээр дүрсжүүлэн тайлбарлах, төсвийн бодлогын сонголтуудыг харьцуулан танилцуулах, төсвийн өөрчлөлтийн үр нөлөөг тайлбарлахыг шаарддаг.
Хуулийн төсөлд шинээр тусгасан 281.2.5, 281.7, 281.8 дугаар зүйлүүд нь уг олон улсын шаардлагатай нийцэж байна. Иймээс ойлгомжтой байдлын шалгуур үзүүлэлтийн хүрээнд хуулийн төсөл нь хүчин төгөлдөр зохицуулалтаас илүү тодорхой, хэрэглэхэд ойлгомжтой, иргэдэд хүртээмжтэй эрх зүйн зохицуулалтыг бүрдүүлж байна гэж үнэлэв.
2.2. ХАРИЛЦАН УЯЛДАА ШАЛГУУР ҮЗҮҮЛЭЛТИЙН ХҮРЭЭНД ҮР НӨЛӨӨГ ТООЦСОН НЬ
2.2.1. Цуглуулсан мэдээллийн үнэлгээ
Харилцан уялдааны үнэлгээнд дараах хууль тогтоомж, бодлогын баримт бичгийг ашиглав.
· Монгол Улсын Үндсэн хууль;
· Төсвийн тухай хууль;
· Хөгжлийн бодлого, төлөвлөлтийн тухай хууль;
· Шилэн дансны тухай хууль;
· Нийтийн мэдээллийн ил тод байдлын тухай хууль;
· Алсын хараа–2050 Монгол Улсын урт хугацааны хөгжлийн бодлого;
· Монгол Улсын хөгжлийн жилийн төлөвлөгөөнүүд;
· Монгол Улсын Засгийн газрын үйл ажиллагааны хөтөлбөр.
Эдгээр нь үнэлж буй зохицуулалттай шууд холбоотой тул шаардлагатай бөгөөд хангалттай мэдээлэл гэж үзэв.
2.2.2. Үндсэн хуультай нийцэж байгаа байдал
Монгол Улсын Үндсэн хуулийн 25 дугаар зүйлийн 1 дэх хэсгийн 7-д Улсын Их Хурал нь “улсын төсөв, түүний гүйцэтгэлийн тайланг батлах” бүрэн эрхтэй байхаар заасан. Мөн Үндсэн хуульд хөгжлийн бодлого, төсвийн бодлого хоорондоо уялдсан байх зарчим тусгагдсан. Хуулийн төсөлд төсвийн хөрөнгө оруулалтыг хөгжлийн жилийн төлөвлөгөөтэй уялдуулах, үнэлгээ, эрэмбэд тулгуурлан төсөвт тусгах, сонгон шалгаруулалтын үндэслэлийг нийтэд мэдээлэх, зохицуулалтыг тусгасан нь Үндсэн хуулийн дээрх үзэл баримтлалтай нийцэж байна.
2.2.3. Хөгжлийн бодлого, төлөвлөлтийн тухай хуультай уялдах байдал
Хөгжлийн бодлого, төлөвлөлтийн тухай хуульд хөгжлийн бодлогын баримт бичгийг төсөвтэй уялдуулан хэрэгжүүлэх зарчим тусгагдсан байдаг. Гэвч Үндэсний аудитын газрын дүгнэлтүүдэд хөгжлийн бодлогын баримт бичигт тусгагдаагүй төсөл төсөвт орсон, эсхүл эрэмбийн дараалал өөрчлөгдсөн тохиолдол удаа дараа илэрч байсныг тэмдэглэсэн. Хуулийн төсөлд 27.1.8, 27.7, 29.3.7 дугаар зүйлүүдийг нэмснээр хөгжлийн бодлого болон төсвийн хөрөнгө оруулалтын төлөвлөлтийн уялдаа сайжрах нөхцөл бүрдэж байна.
2.2.4. Шилэн дансны тухай хууль болон Нийтийн мэдээллийн ил тод байдлын тухай хуультай уялдах байдал
Одоогийн зохицуулалтаар төсвийн мэдээллийг нийтлэх ерөнхий үүрэг байгаа боловч үнэлгээний оноо, эрэмбэлэлт, төслийн сонгон шалгаруулалтын үндэслэл, урсгал зардлын нарийвчилсан бүтэц зэрэг мэдээллийг заавал нийтлэх шаардлага байхгүй байна.
Хуулийн төсөлд 291.6, 31.4.8, 32.2.6, 32.2.23, 32.2.24 дугаар зүйлүүдийг нэмснээр ил тод байдлын тухай хууль тогтоомжийн хэрэгжилтийг бодитоор дэмжих зохицуулалт бий болж байна. Иймээс давхардал бус, харин хэрэгжилтийг нь нарийвчлан хангах шинжтэй зохицуулалт гэж үзэв.
2.2.5. Чиг үүргийн давхардал үүсэх эсэхийн үнэлгээ
Хуулийн төсөл нь шинэ байгууллага байгуулахгүй. Мөн Сангийн яам, төсвийн ерөнхийлөн захирагч, Засгийн газар одоо хэрэгжүүлж байгаа чиг үүргийн хүрээнд мэдээллийг илүү дэлгэрэнгүй боловсруулах, нийтлэх үүргийг тодорхой болгож байгаа юм. Иймээс байгууллагын чиг үүргийн давхардал үүсгэхгүй бөгөөд хэрэгжилтийн механизм нь одоогийн институцийн тогтолцоонд нийцэж байна.
ГУРАВ. ҮНЭЛГЭЭНИЙ ДҮГНЭЛТ, ЗӨВЛӨМЖ
3.1. Үнэлгээг илэрхийлсэн дүгнэлт
Төсвийн тухай хуульд нэмэлт, өөрчлөлт оруулах тухай хуулийн төслийн үр нөлөөг “Ойлгомжтой байдал”, “Харилцан уялдаа” гэсэн шалгуур үзүүлэлтийн хүрээнд үнэлэхэд уг хуулийн төсөл нь хүчин төгөлдөр мөрдөгдөж байгаа Төсвийн тухай хуулийн хэрэгжилтийн явцад үүссэн тодорхой хүндрэл, эрх зүйн зохицуулалтын хийдэл, хэрэгжилтийн сул талыг арилгахад чиглэсэн, бодит хэрэгцээ шаардлагад тулгуурласан зохицуулалт болох нь тогтоогдов.
Сүүлийн жилүүдийн төсвийн төлөвлөлт, хөрөнгө оруулалтын төсөл сонгон шалгаруулалт, төсвийн мэдээллийн ил тод байдал, олон нийтийн оролцоо, хариуцлагын тогтолцооны хэрэгжилтэд хийсэн Үндэсний аудитын газрын аудитын тайлан, Монгол Улсын хөгжлийн бодлого, төлөвлөлтийн баримт бичгийн хэрэгжилтийн тайлан, Төсвийн тогтвортой байдлын зөвлөлийн дүгнэлт, Олон улсын төсвийн түншлэл байгууллагын Нээлттэй төсвийн судалгааны үр дүнгээс үзэхэд дараах нийтлэг асуудал тогтмол давтагдсан байна. Үүнд, Улсын төсвийн хөрөнгө оруулалтын төсөл сонгон шалгаруулах, эрэмбэлэх ажиллагаа бүрэн ил тод бус, төсөл сонгосон үндэслэл, үнэлгээний оноо, эрэмбийн мэдээлэл нийтэд нээлттэй байдаггүй, хөгжлийн бодлогын баримт бичиг болон төсвийн хөрөнгө оруулалтын төлөвлөлтийн уялдаа хангалтгүй, урьдчилсан үнэлгээ, техник, эдийн засгийн үндэслэл дутуу төслүүд төсөвт тусах тохиолдол давтагддаг, төсвийн төслийн талаарх олон нийтийн оролцоо хязгаарлагдмал, иргэдийн санал хэрхэн шийдвэрлэгдсэн талаарх мэдээлэл хангалтгүй, урсгал зардлын төлөвлөлт, тооцоолол, нэгж өртгийн мэдээлэл ил тод биш, төсвийн ил тод байдлын талаарх хуулийн шаардлагын хэрэгжилтэд тавих хяналт, хариуцлагын механизм сул байна.
Хуулийн төсөлд дээрх асуудлыг шийдвэрлэх зорилгоор төсөл, арга хэмжээг оноогоор үнэлж эрэмбэлэх, эрэмбэлэгдээгүй төслийг төсөвт тусгахыг хориглох, үнэлгээний мэдээллийг нийтэд нээлттэй болгох, төсвийн төслийн хялбаршуулсан танилцуулгыг иргэдэд ойлгомжтой хэлбэрээр боловсруулах, иргэдийн саналын шийдвэрлэлтийг тайлагнах, урсгал зардлын мэдээллийг дэлгэрэнгүй нийтлэх, хариуцлагын зохицуулалтыг тодорхой болгох зэрэг зохицуулалтыг тусгасан байна.

Үр нөлөөний үнэлгээний дүнгээс үзэхэд эдгээр зохицуулалт нь төсвийн төлөвлөлтийн чанар, үндэслэлтэй байдлыг сайжруулах, төсвийн хөрөнгө оруулалтын үр ашиг, өгөөжийг нэмэгдүүлэх, хөгжлийн бодлого, төсвийн уялдааг хангах, төсвийн мэдээллийн ил тод байдлыг өргөжүүлэх, иргэдийн оролцоог бодитой хангах, төсвийн сахилга бат, хариуцлагын тогтолцоог бэхжүүлэх, зорилгод хүрэхэд чиглэсэн, ойлгомжтой бөгөөд хүчин төгөлдөр мөрдөгдөж байгаа бусад хууль тогтоомжтой нийцсэн зохицуулалт болох нь тогтоогдлоо.
Иймд хуулийн төсөл нь хууль тогтоомжийн үр нөлөөний үнэлгээний сонгосон шалгуур үзүүлэлтүүдийн хүрээнд эерэг үр нөлөө үзүүлэх боломжтой, практикт хэрэгжих нөхцөл бүрдсэн, эрх зүйн хувьд үндэслэлтэй гэж дүгнэв.
3.2. Үнэлгээний үр дүнд үндэслэн гаргах санал, зөвлөмж
Үр нөлөөний үнэлгээний үр дүнд үндэслэн хүчин төгөлдөр үйлчилж байгаа Төсвийн тухай хууль нь төсвийн хөрөнгө оруулалтын төсөл сонгон шалгаруулалт, эрэмбэлэлт, мэдээллийн ил тод байдал, олон нийтийн оролцоо, хариуцлагын тогтолцооны чиглэлээр цаашид боловсронгуй болгох шаардлагатай байгаа нь тогтоогдсон.
Иймд аргачлалын 5.4.2-т заасны дагуу дараах эрх зүйн шийдлийг санал болгож байна. 
Нэгдүгээрт, хүчин төгөлдөр үйлчилж байгаа зохицуулалтыг хэвээр үлдээх боломжгүй гэж үзэв. Учир нь одоогийн зохицуулалт нь төсөл сонгон шалгаруулах ил тод байдал, үнэлгээний шалгуур, иргэдийн оролцоо, урсгал зардлын нээлттэй байдлыг хангахад хангалтгүй байна.
Хоёрдугаарт, Төсвийн тухай хуулийг бүхэлд нь шинэчлэн найруулах шаардлагагүй гэж үзэв. Учир нь судалсан асуудлууд нь хуулийн нийт бүтэц, тогтолцооны шинжтэй бус, харин тодорхой зүйл, заалтын зохицуулалтыг боловсронгуй болгох замаар шийдвэрлэх боломжтой байна.
Гуравдугаарт, Төсвийн тухай хуульд нэмэлт, өөрчлөлт оруулах замаар дээр дурдсан асуудлыг шийдвэрлэх нь хамгийн оновчтой бөгөөд үр нөлөөтэй хувилбар гэж үзэв.
Тодруулбал, төсвийн хөрөнгө оруулалтын төсөл, арга хэмжээг үнэлж эрэмбэлэх, эрэмбэлэгдээгүй төслийг төсөвт тусгахыг хориглох,үнэлгээ, эрэмбийн мэдээллийг нийтэд нээлттэй болгох, урсгал зардлын мэдээллийг дэлгэрэнгүй нийтлэх, төсвийн хялбаршуулсан танилцуулгыг олон улсын жишигт нийцүүлэх, олон нийтийн саналын шийдвэрлэлтийг тайлагнах, хуулийн хэрэгжилтийг хангах хариуцлагын механизмыг тодорхой болгох зэрэг зохицуулалтыг хуульд нэмэлт, өөрчлөлтөөр тусгах нь эрх зүйн болон институцийн хувьд хамгийн оновчтой шийдэл гэж үзэв.
Иймд Төсвийн тухай хуульд нэмэлт, өөрчлөлт оруулах тухай хуулийн төслийг боловсруулан батлуулах нь хууль тогтоомжийн үр нөлөөний үнэлгээний дүнд нийцсэн, хэрэгцээ шаардлагад тулгуурласан, үр нөлөө бүхий эрх зүйн арга хэмжээ мөн гэж дүгнэв.
Үнэлгээний үр дүнг ашиглах талаар
Энэхүү үр нөлөөний үнэлгээний тайланг хууль тогтоох үйл ажиллагаанд ашиглах зорилгоор Улсын Их Хурал, Засгийн газар, Сангийн яам болон холбогдох бусад байгууллагад хүргүүлж болно. Түүнчлэн төсвийн төлөвлөлт, төсвийн ил тод байдал, иргэдийн оролцоо, хөрөнгө оруулалтын бодлогын чиглэлээр ажилладаг төрийн байгууллага, эрдэм шинжилгээний байгууллага, мэргэжлийн холбоод, судлаачдын дунд хэлэлцүүлэг зохион байгуулж, гарсан санал, зөвлөмжийг хууль тогтоох үйл ажиллагаанд тусгах нь зүйтэй гэж үзэв.
Мөн хуулийн төсөл батлагдсаны дараа түүний хэрэгжилтийн үр нөлөөг 3-5 жилийн хугацаанд үе шаттайгаар үнэлж, төсвийн хөрөнгө оруулалтын үр ашиг, төсвийн ил тод байдал, иргэдийн оролцоонд гарсан өөрчлөлтийг хэмжих тогтолцоог бүрдүүлэх нь зүйтэй байна.



